
Annotatsiya: Maqolada ayollarga nisbatan davlat siyosatining asosiy jihatlari, ayollarning 

mehnat munosabatlari, oilaviy munosabatlardagi, farzand tarbiyasi bilan bog’liq imtiyozlar 

yoritilgan. 

Аннотация: В статье освещаются основные аспекты государственной политики в 

отношении женщин, трудовые отношения женщин, льготы в семейных отношениях, 

связанные с воспитанием детей. 

социальная защита 

Abstract: The article highlights the main aspects of state policy towards women, women's 

labor relations, and family benefits related to child rearing. Keywords: family, labor, state, 

politics, child, vacation, benefits, social protection 

 

Jamiyatda ayol, oila, farzand tarbiyasi tushunchalari bir-birini to’ldiruvchi omillar 

hisoblanadi. 

Ayol bir qo’li bilan beshik tebratadi, bir qo’li bilan dunyoni tebratadi deb bejiz 

aytilmagan. 

Ichki ishlar organlari tomonidan ayollar muhofazasi borasida, ularning huquqiy 

ongi va madaniyatini oshirish borasida keng ko’lamli ishlar amalga oshirilmoqda. 

Bu ishlar davlatimiz siyosatining ayollar manfaati bo’yicha amalga oshirayotgan 

salmoqli ishlarining bir qismidir. 

Qonunchiligimiz ayollarning asrlar davomida izlagan ezguliklarini mustahkamlasa, 

uni xayotga tadbiq etishda ichki ishlar organi xodimlari vijdonan xarakat qilmoqdalar. 

Hozirgi kunda davlatimiz rahbari tashabbusi bilan mahalla yettiligi tomonidan ham 

xamkorlikda ayollarni turli sohalardagi faoliyati muhofaza etilmoqda. 

Bu boradagi ayrim jihatlarga e’tibor qaratamiz va tahlil etamiz 

Vazirlar Mahkamasining 2020 yil 31 dekabr` kungi 820 sonli qaroriga ko’ra 

Mahalla va oilani qo’llab-quvvatlash vazirligi hamda Yoshlar ishlari agentligining tuman 

(shahar) mahalla va oilani qo’llab-quvvatlash bo’limlari huzurida Yoshlarni oilaviy 

hayotga tayyorlash markazlarini- tashkil etish to’g’risidagi taklifi 

ma’qullangan,  Quyidagilar markazlarni tashkil etishning asosiy maqsadi deb belgilangan: 

-zamonaviy oilaning namunali shaklini hamda «Oila — muqaddas», «Sog’lom oila 

— sog’lom jamiyat», «Oila — jamiyat va davlat himoyasida» va «Farovon oila — jamiyat 

ravnaqining asosi» kontseptual g’oyalarini nikohlanuvchilarning ongiga singdirib borish; 

-nikohlanuvchi shaxslarni oilaviy-huquqiy munosabatlar, oilaviy hayot 

psixologiyasi, oila iqtisodi va byudjeti, reproduktiv salomatlik asoslari, ma’naviy-axloqiy 

qadriyatlarni mustahkamlash masalalari bo’yicha tizimli tayyorlash; 

-oilalar mustahkamligini ta’minlash, oilaviy ajralishlarning oldini olish, 

nikohlanuvchi shaxslarda oilaviy qadriyatlarni hurmat qilish, oilalarda sog’lom ma’naviy-

axloqiy muhitni yaratish hamda ibratli ota-ona bo’lish ko’nikmalarini shakllantirish. 

Oilani mustahkamlash maqsadida mehnat qonunchiligida ham ayollarga bir qator 

imtiyoz va kafolatlar berilgan. Jumladan, homiladorligi yoki bolasi borligi sababli 

ayollarni ishga qabul qilishni rad etish va ularning ish haqini kamaytirish taqiqlanadi. 

Homilador ayolni yoki uch yoshga to’lmagan bolasi bor ayolni ishga qabul qilish rad 

etilgan taqdirda ish beruvchi rad etishning sabablarini ularga yozma ravishda ma’lum 

qilishi shart. Mazkur shaxslarni ishga qabul qilishni rad etganlik ustidan sudga shikoyat 

qilinishi mumkin, Tibbiy xulosaga muvofiq homilador ayollarning ishlab chiqarish 

normalari, xizmat ko’rsatish normalari kamaytiriladi yoki ular avvalgi ishlaridagi o’rtacha 

oylik ish haqi saqlangan holda yengilroq yoxud noqulay ishlab chiqarish omillarining 

ta’siridan holi bo’lgan ishga o’tkaziladi. Homilador ayolga yengilroq yoki noqulay ishlab 

chiqarish omillari ta’siridan holi bo’lgan ish berish masalasi hal etilgunga qadar, u ana shu 

sababdan ishga chiqmagan barcha ish kunlari uchun o’rtacha oylik ish haqi saqlangan 

holda ishdan ozod etilishi lozim. Ikki yoshga to’lmagan bolasi bor ayollar avvalgi ishini 

bajarishi mumkin bo’lmagan taqdirda, bolasi ikki yoshga to’lgunga qadar avvalgi ishidagi 

o’rtacha oylik ish haqi saqlangan holda yengilroq yoki noqulay ishlab chiqarish 

omillarining ta’siridan holi bo’lgan ishga o’tkaziladi. Homilador ayollarni va o’n to’rt 

yoshga to’lmagan bolasi (o’n olti yoshga to’lmagan nogiron bolasi) bor ayollarni ularning 

roziligisiz tungi ishlarga, ish vaqtidan tashqari ishlarga, dam olish kunlaridagi ishlarga jalb 

qilishga va xizmat safariga yuborishga yo’l qo’yilmaydi. 

Homilador ayolning, o’n to’rt yoshga to’lmagan bolasi (o’n olti yoshga to’lmagan 

nogiron bolasi) bor ayolning, shu jumladan homiyligida shunday bolasi bor ayolning yoki 

oilaning betob a’zosini parvarish qilish bilan band bo’lgan shaxsning iltimosiga ko’ra, ish 

beruvchi tibbiy xulosaga muvofiq ularga to’liqsiz ish kuni yoki to’liqsiz ish haftasi 

belgilashga majburdir. Homilador ayollarga va bola tuqqan ayollarga yillik ta’tillar, 

ularning xohishiga ko’ra, tegishlicha homiladorlik va tug’ish ta’tilidan oldin yoki undan 

keyin yoxud bolani parvarishlash ta’tilidan keyin beriladi. O’n to’rt yoshga to’lmagan bitta 

va undan ortiq bolani va muddatli harbiy xizmatni o’tayotgan harbiy xizmatchilarning 

xotinlariga yillik ta’tillar, ularning xohishiga ko’ra yoz vaqtida yoki ular uchun qulay 

bo’lgan boshqa vaqtda beriladi. 

Bunday ta’til yillik ta’tilga qo’shib berilishi yoki ish beruvchi bilan kelishib 

belgilanadigan davrda undan alohida (to’liq yoxud qismlarga bo’lib) foydalanilishi 

mumkin.  Ayollarga tuqqunga qadar yetmish kalendar` kun va tuqqanidan keyin ellik olti 

kalendar` kun (tug’ish qiyin kechgan yoki ikki va undan ortiq bola tug’ilgan hollarda — 

yetmish kalendar` kun) muddati bilan homiladorlik va tug’ish ta’tillari berilib, davlat 

ijtimoiy sug’urtasi bo’yicha nafaqa to’lanadi. Homiladorlik va tug’ish ta’tili jamlangan 

holda hisoblab chiqilib, tug’ishga qadar amalda bunday ta’tilning necha kunidan 

foydalanilganidan qat’i nazar ayolga to’liq beriladi. 

Ayollar o’z xohishlariga ko’ra, bolani parvarishlash ta’tili davrida to’liq bo’lmagan 

ish vaqti rejimida yoki ish beruvchi bilan kelishib, uyda ishlashlari mumkin. Bunda 

ularning nafaqa olish huquqlari  saqlanib qoladi. Bolani parvarishlash ta’tillari davrida 

ayolning ish joyi (lavozimi) saqlanadi. Bu ta’tillar mehnat stajiga lekin hammasini 

jamlaganda ko’pi bilan uch yil, shu jumladan mutaxassisligi bo’yicha ish stajiga ham 

qo’shiladi. 

Bolani parvarishlash ta’tillarining vaqti, basharti jamoa shartnomasida, korxonaning 

boshqa lokal hujjatida yoxud mehnat shartnomasida o’zgacha hol nazarda tutilmagan 

bo’lsa, keyingi haq to’lanadigan yillik ta’til olish huquqini beradigan ish stajiga 

qo’shilmaydi. Yangi tug’ilgan bolalarni bevosita tug’uruqxonadan farzandlikka olgan yoki 

bolalarga vasiy qilib belgilangan shaxslarga bola farzandlikka olingan (vasiylik 

belgilangan) kundan boshlab, bola tug’ilgan kundan e’tiboran ellik olti kalendar` kun (ikki 

yoki undan ortiq bola asrab olingan (vasiylik belgilangan) taqdirda esa yetmish kalendar` 

kun) o’tgunga qadar bo’lgan davrda davlat ijtimoiy sug’urtasi bo’yicha nafaqa to’lagan 

holda ta’til beriladi va ularning xohishiga ko’ra, bola uch yoshga to’lgunga qadar bolani 

parvarishlash uchun qo’shimcha ta’tillar beriladi. Ikki yoshga to’lmagan bolasi bor 

ayollarga, dam olish va ovqatlanish uchun beriladigan tanaffusdan tashqari, bolani 

ovqatlantirish uchun qo’shimcha tanaffuslar ham beriladi. Bu tanaffuslar kamida har uch 

soatda bir marta har biri o’ttiz minutdan kam bo’lmagan muddat bilan beriladi. Ikki yoshga 

to’lmagan ikki va undan ortiq bolasi bo’lgan taqdirda, tanaffusning muddati kamida bir 

soat qilib belgilanadi. Bolani ovqatlantirish uchun beriladigan tanaffuslar ish vaqtiga 

kiritiladi va o’rtacha oylik ish haqi hisobi bo’yicha haq to’lanadi. Bolasi bor ayolning 

xohishiga ko’ra, bolani ovqatlantirish uchun beriladigan tanaffuslar dam olish va 

ovqatlanish uchun belgilangan tanaffusga qo’shib berilishi yoki umumlashtirilib, ish 

kunining (ish smenasining) boshiga yoki oxiriga ko’chirilib, ish kuni (ish smenasi) shunga 

yarasha qisqartirilishi mumkin. Bu tanaffuslarning aniq muddati va ularni berish tartibi 

jamoa shartnomasida, agar u tuzilmagan bo’lsa, — ish beruvchi va kasaba uyushmasi 

qo’mitasi yoki xodimlarning boshqa vakillik organi bilan kelishib belgilab qo’yiladi. 

Mehnat qonunchiligi mazkur imtiyoz va kafolatlar ayollar oilasiga ko’proq vaqt 

ajratishi uchun, bola tarbiyasiga e’tiborini kuchaytirish uchun va shu orqali oilani 

mustahkamlash maqsad qilib olingan. 

Shuningdek davlatimiz tomonidan oiladagi muhitni sog’lomlashtirish, oiladagi 

tayziq va zo’rovonlikni yo’q qilish borasida chora tadbirlar ko’rilmoqda. Jumladan 

O’zbekiston Respublikasi Gender tenglikni ta’minlash masalalari bo’yicha komissiya 

tashkil etilgan bo’lib, uning asosiy maqsadi   xotin-qizlar va erkaklar uchun teng huquq 

hamda imkoniyatlarni ta’minlash sohasidagi munosabatlarni tartibga solishdan iborat. 

Agar jamiyat va davlatning oilaviy siyosati oilaning uzluksiz rivojlanishining asosiy 

sharti sifatida uning sub’yektivligini shakllantirishga, shuningdek, uni ijtimoiy iqtisodiy 

qoʻllab-quvvatlashga qaratilgan boʻlsa, oilaning doimiy ravishda oʻzgarib turadigan tashqi 

sharoitlarga moslashish jarayoni tezroq va muvaffaqiyatli boʻladi. 

Ayollarga nisbatan tazyiq va zo’ravonlik xolatlarini barcha organlar nazoratga 

olgan. Jumladan ichki ishlar organlari tazyiq va zo’ravonlikka uchragan ayollarga ximoya 

orderi berish bilan birga qayta tazyiqqa uchramasligi uchun tegishli normalar asosida 

nazorat olib boradi. 

2025 yil 9-aprel — oiladagi zo‘ravonlikka qarshi qonun qabul qilinganiga ikki yil 

to‘lgan kunda Prezident qonunchilikka nikohdan ajratishda sudlar tomonidan 

tayinlanadigan “yarashtirish davri”ni bekor qilishga oid juda muhim o‘zgartirish 

kiritilishini tasdiqladi. Kurash hech qachon tugamaydi, -deydi Prezident birinchi 

yordamchisi Saida Mirziyoyeva,-buni ayollarni oiladagi zo‘ravonlikdan himoya qilish, 

ularning huquqlarini hurmat qilish yo‘lidagi katta qadam deb hisoblayman. Agar oilada 

inson qadr-qimmati hurmat qilinmasa va u jismoniy, psixologik yoki iqtisodiy tahqirlarga 

duch kelsa, u yerda murosaga kelish, yarashish har qanaqasiga imkonsizdir. Bu nafaqat 

ayollar, balki shunday sharoitda yashayotgan va tarbiyalanayotgan bolalar uchun ham 

muhimdir. Qonunchilikka ushbu tuzatishlar kiritilishi ustida ishlagan katta jamoa Siz 

tomonda. Yo‘l qanchalik mashaqqatli bo‘lmasin, o‘zingiz va farzandlaringiz tinchligini 

tanlang. Ota-onalar esa shuni yaxshi tushunib olishlari kerak: qizingizning zo‘ravonlikdan 

qochib uyga kelishi emas, balki zo‘ravonlikka toqat qilishga majbur bo‘lishi — haqiqiy 

sharmandalikdir
1
. 

Xulosa qilib aytish mumkinki, ayollarni ezozlagan va qizlarimizni oqila, ziyoli etib 

tarbiyalagan ayollarni davlat siyosatidagi o’rni e’tiborga loyiq, ulanni hamisha qard etiladi 

va ayollarni muhofaza etish davlat siyosatining asosi bi’ladi. 

